
Jaji barik i Yesus manjarum lo'da', “Ada'kin susaan. 
Ada' ajau'a nyawanin,” ingka kenang lo'da'. “Parasaya' 
poangkin lo'a Alatala. Parasaya'kin lo'a Alatala, 
parasaya'kin bea lo'ku',” ingka kenang i Yesus. Jaji 
barik, “Tajoloak lo'a saona Ama'ku'.”



“Saona Ama'ku' dinen bayu' sapat-sapata. Jaji 
mangamasangak lo'in tajolo kosannin inang. Jarumku' 
di'en lo'in saja tapat. Na'annak manjarum kenang ti' 
na'an tapat,” ingka kenang lo'da'. “Jaji mamin ona' 
kukamasang kosannin, tabalikak bua mala lo'in. Mainto' 
disa kosanku', inang 
bua kosannin,” 
ingka kenang 
i Yesus lo'da'.



Jaji iak di'en i Yohanes sairunnin yang sarilao'en 
nannin ilalam jalu parinsa'en. Sarilao'ki' dalam 
kangkamanna Alatala. Sarilao'ki' panaat 

jalu susaan yang mondoken 
lo'ka'. Samuana sama 

                                                       irasa iki' kole'a 
                                                       maminka' dapasera 
                                                        nanna I Yesus. Jaji 
                                                       inang di pulau 
                                                  Patmosak kosanku'.



Daruruak lo'a dinen kole'a jaruma Alatala yang 
kuawaan, kole'a kuawana saksiku' 
manjarumang lo'a i Yesus lo'a tauen. 



Laloang dakuasaiak barik dinen kole'a Sumangata 
Alatala. Laloang kukita inang dudukan Rajaan. Andian 
bea diri'a yang aduduken inang. 



Jaji barik andian bapi kudalinga, gulungan ambata jalu 
tio'en inyaunga galung suanen di'en yang 
dapanyunyuaangen kole'a Alatala. 
Samuana banyanyi. Maam yang 
di Surga, maam di duniaan, 
maam yang inyaunga duniaan, 
maam yang di jawaan nanna 
ambata 
gulungan isi'a.



Banyanyi kausana. Jaji ilalam unyina dinen, Ipudi iki' 
Tau aduduk mangkamen dinen nanna Anak 
Dombaan dinen. Ipaduli iki'. Iaku' 
kamaamanna nanna kuasana 
sampai salaun-launna, ingka 
kenang dalam banyanyina.



Kubele bapi andian banua tadoren dari Surga, banua 
bareseen dinen, Yerusalem yang baruun. Tador dari 
nanna Alatala. Banua dinen dabarang tapat. Arayu' 
tungan babainye yang daantaten to' dapasialaang 
nanna lakina. Jaji kudalinga iak bapi unyi baraa'en 
mondoken 
dari kadudukan 
tau mangkamen 
dinen, “Jaji 
awandi'en barik 
Alatala daia to' 
sarilao' nanna anak 
mantuariin.”



“Nannin barik kosanna. Mantuariin rabarik padariin 
ulunna. Ia rabarik yang isembaan ikin anak mantuariin, 
ia lalako'en nannin.” 



Jaji dapayoang bapi lo'ku' kole'a malaikat dinen danum 
sunge pangatio'en. Sunge dinen asilong tapat danuma. 
Tungan kristal. Jaji areang sunge dinen dari kadudukan 
mangkama Alatala nanna Anak Dombaan, areang jaji 
di tanga' banua dinen, di dalan baraa'en. 



Inangpi na'an lagi' daparulu matasoon atau bulanen 
datiang parawangi banuaan. Darawangi poang nanna 
kamaamanna Alatala yang manyalangen. Anak 
Dombaan yang datiang palitaan inang. 



Poangsi kosan jalu kotoren intamaan inang. Yang tau 
mawaan basa manyuro' bawa', yang tau makalen, 
kosan intamaan inang. Kosan 
tau intamaan silaan dari 
pada tau maminen 
dadua' asan ilalam 
buku' tau dakatio' 
baruun dinen. Dinen 
poang yang intamaan. 



“Kosan lagi' danum mataan. Danum matana dinen tau 
anangisen mamin dasonot. Kosan lagi' tau mateen, 
kosan tau mauliten, kosan tau anangis. Kosan lagi' jalu 
apadisen. Kole'a dunia yang joloon 
mamin talalo, mamin 
dasurangi baru,” ingka kenang. 



Kosan lagi' jalu dakutukiin inang. Inang di banua dinen 
aduduka Alatala nanna Anak Dombaan datiang 
mangkam lo'a tauen, dasemba kole'a ambata gulungan 
suro'anna. Dakita jaji lindo'a Alatala. Asanna Alatala 
yang datulisangen 
di toronga anak 
katio'anna. 



Kubeleang mataku', andian gulungan tau mateen. Tau 
baraa, tau akeke' andian kausa inang maroiin lo'a 
kadudukan rajaan, to' daselediki. Jaji dajaput ambata 
gulungan buku'en, dabae'. Dabele inang barik itiang 
manyelediki basada' yang dakarajaan launna tio'a di 
duniaan, basa datulisangen ilalam 
ambata buku' dinen. Dabae' bea dinen 
buku' seraan, buku' satatan tau 
dakatio' baruun. 
Jaji dabele inang di 
buku' satatan tau 
dakatio' baruun, intain 
poang na'anen dadua'ang 
asanna inang, datampeang 
bea daia lo'a dano apiin.



Jaji manjarum barik ira Sumangat Bareseen nanna 
babainyeen yang to' datiang bainyena Anak Dombaan, 

“Lo'di'ko bea!” ingka kenang ira duaan lo'a i Yesus. 
Samuanin tau mandalingaan jarum di'en arung tamba 

nannam mawa mondok lo'a Anak Dombaan.



“Lo'di'ko bea!” iki' kenang lo'a i Yesus. Intain poang 
akaringen nyawana, nanga lo'a di'en mala danum 

pangatio'en, yang kosanen ragana. 
Imeang poang kenang. 



60 60

Ialalo ratina matena 
dinen. Kole'a baraajaji kasaanga Alatala 
   lo'ka' anak mantuariin, sampai Anaka   
     yang seseraan daparuarang mate  
        mainto' na'anka' mate idukum, 
                mainto' dapatka' tio' 
             salaun-launna, yang iki'  
               parasaya'en lo'a. 



Roma 3:23 Kole'a samuaka' sama rata mamin badosa. 
Na'an tuli kamaamanka', na'an sama nanna kamaamanna 
Alatala dinen yang palin patut ipudiin. Bajao'pi kausaka'. 

Roma 6:23 Kole'a opa' dosaan ialalo dinen kamateanen. 
Poangsi laan pameanga Alatala dinen yang dameang lo'ka' 
kenang poang kenang. Daawaki' tio' salaun-launna kole'a 
maminki' dapasera nanna Kristus Yesus Paraampuanka'. 

Kenang ratina.

Ibrani 9:27 Jaji daiki' di'en anak mantuariin sera-seraka' 
arung mate sakali. Maminki' mate sakali, arungki' madap di 

arona Alatala. To' daurusiki'. 



Epesus 2:8,9 Kole'a okan panamu diri'ka' yang manyuro' 
lo'ka' dakatio' dari ukum dosaan. Yang manyuro' tio' lo'ka' 

kamaamanna atena Alatala. Ialalo dinen pameanga Alatala 
yang itarima'en iki' malaloi kaparasaya'anka'. Okan dari jalu 

ikarajaangen iki' awan opa'ka'. Dinen pameanga Alatala 
yang kenang poang kenang mainto' kosan 

tau pandeen bagap.
 

Roma 10:9,10 Na'an badidit. Kole'a ati'en dari baba'ka' 
dinen iaku' i Yesus dinen Paraampuanka', sampai mondok 

lo'a ateka' parasaya'ka' kole'a Alatala mamin matio' lo'a 
dari matena, inang lalo manyuro' lo'ka' dakatio' barik. 

Kole'a di ateka' lalo parasaya'ka', dari baba'ka' lalo 
mangaku'ka'. Manyuro' lo'ka' barik daanggap tau tapaten di 
arona Alatala, manyuro' lo'ka' dakatio' dari ukum dosaan. 

Kenang ratina.



Yohanes 3:16,17 Ialalo ratina matena dinen. Kole'a baraa 
jaji kasaanga Alatala lo'ka' anak mantuariin, sampai Anaka 
yang seseraan daparuarang mate mainto' na'anka' mate 

idukum, mainto' dapatka' tio' salaun-launna, yang iki' 
parasaya'en lo'a. Alatala manyuro'a lo'a Anaka lo'a duniaan 

di'en, na'an to' itiang maukum lo'ka', itiang patio' lo'ka', 
yang iki' parasaya'en lo'a Anaka. 

 
1 Yohanes 5:11-13 Jaji saksina, kenang. Ilalam jarum 

saksina yang darantangen nanka' dinen, daasan mamin 
daia mameang lo'ka' katio'an yang salaun-launnaan, 

dameang malaloi anaka. Jaji intain maminen mandua'ang 
anaka, mamin bea mandua'ang katio'an yang 

salaun-launnaan. Intain nampiin mandua'ang anaka, nampi 
bea mandua'ang katio'an salaun-launnaan. Kenang ratina.

Na, jaji samuana dinen kusuratang lo'in yang maminen 
parasaya' lo'a asanna anaka Alatala, mainto' itamuna ikin 

maminnin mandua'ang katio'an yang salaun-launnaan. 

